Қашқадарё вилояти Адлия бошқармаси бошлиғининг
2012 йил 7 декабрдаги 

167-ум-сон буйруғига 

1-илова

Давлат нотариал идоралари ва ФҲДЁ органлари фаолиятида текширишлар ўтказиш тартиби тўғрисидаги

Н И З О М

Мазкур Низом Ўзбекистон Республикаси Президентининг 2011 йил 
23 августдаги ПҚ–1602-сон “Ўзбекистон Республикаси Адлия вазирлиги фаолиятини янада такомиллаштириш чора-тадбирлари тўғрисида”ги қарори ва Қашқадарё вилояти Адлия бошқармаси бошлиғининг 2008 йил 
25 апрелдаги 20-20-ум-сон буйруғи билан тасдиқланган Қашқадарё вилояти Адлия бошқармаси регламентига мувофиқ Қашқадарё вилояти Адлия бошқармаси (бундан буён матнда “бошқарма” деб юритилади) томонидан давлат нотариал идоралари ва ФҲДЁ органлари фаолиятида текширишлар ўтказиш тартибини белгилайди.

I. Умумий қоидалар

1. Мазкур Низом давлат нотариал идоралари ва ФҲДЁ органларида хизмат текширувларини ўтказишга нисбатан татбиқ этилмайди.

2. Мазкур Низом мақсади учун қуйидаги асосий тушунчалардан фойдаланилади:

текшириш – бошқарма томонидан давлат нотариал идоралари ва ФҲДЁ органлари фаолиятида қонун ҳужжатларига риоя этилишини, шунингдек, улар зиммасига юклатилган вазифаларнинг бажарилишини назорат қилиш;

режали текшириш – давлат нотариал идоралари ва ФҲДЁ органларининг айрим ёки барча фаолият йўналишларини иш режа асосида ўтказиладиган текшириш;
режадан ташқари текшириш – давлат нотариал идоралари ва ФҲДЁ органларининг айрим ёки барча фаолият йўналишларини олдиндан режалаштирилмаган ҳолда ўтказиладиган текшириш, шу жумладан қисқа муддатли текшириш;

комплекс текшириш – бир вақтнинг ўзида давлат нотариал идоралари ва ФҲДЁ органларининг барча фаолият йўналишларида ўтказиладиган текшириш;

соҳалар бўйича текшириш – давлат нотариал идоралари ва ФҲДЁ органларининг бир ёки бир неча фаолият йўналишларида ўтказиладиган, комплекс ҳисобланмаган текшириш;

назорат тартибида текшириш – давлат нотариал идоралари ва ФҲДЁ органлари фаолиятида илгари ўтказилган текширишда аниқланган қонун бузилиши ҳолатлари ва камчиликларни бартараф этилиши аҳволини назорат қилиш юзасидан ўтказиладиган текшириш.

II. Текширишни ташкил этиш ва ўтказиш

3. Давлат нотариал идоралари ва ФҲДЁ органлари фаолиятида ўтказиладиган текширишлар режали, режадан ташқари, комплекс, соҳалар бўйича ва назорат тартибида амалга оширилади.
4. Комплекс текширишлар Ташкилий-назорат ва таҳлил шўъбаси томонидан, қолган текширишлар эса, текшириш предметидан келиб чиқиб, тегишли таркибий бўлинма томонидан ташкил этилади.

5. Текширишлар якка тартибда ёки текшириш гуруҳи тузган ҳолда амалга оширилади.

6. Текшириш гуруҳи таркиби Ташкилий-назорат ва таҳлил шўъбаси томонидан бошқарманинг тегишли таркибий бўлинмалари ва Қашқадарё вилояти Адлия бошқармаси бошлиғи (бундан буён матнда “бошқарма бошлиғи” деб юритилади) ўринбосарлари билан келишилган ҳолда шакллантирилади, соҳалар бўйича текширишлар юзасидан тузиладиган гуруҳлар бундан мустасно бўлиб, улар тегишли соҳага раҳбарлик қилувчи бўлинма раҳбарининг таклифига кўра тузилади ва тегишли бошқарма бошлиғи ўринбосари билан келишилади.

Зарур ҳолларда текшириш гуруҳи таркибига давлат нотариал идоралари ва ФҲДЁ органлари ходимлари ҳамда келишув асосида бошқа ташкилотларнинг малакали мутахассислари ҳам жалб қилиниши мумкин.

Комплекс текшириш гуруҳига бошқарма бошлиғи ўринбосарларидан бири раҳбар этиб тайинланади. Ушбу гуруҳ ишини бевосита ташкил қилиш учун бошқарма аппарати бўлим бошлиқларидан бири гуруҳ раҳбарининг ўринбосари этиб белгиланади. 

Давлат нотарил идоралари ва ФҲДЁ органларини комплекс текширишда, текшириш гуруҳи таркибига Тарғибот ва ҳуқуқий маърифат бўлимининг масъул ходими киритилиши лозим.

Текшириш гуруҳи раҳбари ушбу гуруҳга раҳбарлик қилади, унинг ишини ташкил этади ва мувофиқлаштиради, текшириш гуруҳи аъзоларининг билими ва тажрибасини ҳисобга олган ҳолда улар ўртасида вазифаларни тақсимлайди, шунингдек, гуруҳ аъзолари томонидан тақдим этилган маълумотларни таҳлил қилади ва умумлаштиради.

7. Текширишларни ташкил этиш ва ўтказиш бўйича бошқарма бошлиғининг буйруғи чиқарилади, бошқарма таркибий бўлинмалари фаолиятида ўтказиладиган текширишлар бундан мустасно бўлиб, улар бошқарма бошлиғининг ёзма кўрсатмасига асосан ўтказилади.
Ушбу буйруқда текшириш гуруҳи таркиби, текшириладиган давлат нотариал идоралари ва ФҲДЁ органларининг номи, текшириш мақсади, даври, муддати ва текшириладиган масалалар (саволнома) кўрсатилади.
Текшириш ўтказиш тўғрисидаги буйруқ текшириш бошланадиган кундан камида уч кун олдин чиқарилиши лозим, режадан ташқари текширишлар бундан мустасно.
8. Текширишлар мазкур Низомнинг иловасида келтирилган намунавий саволнома асосида ўтказилади. Ушбу саволнома ҳар бир текшириш туридан келиб чиққан ҳолда қўшимча саволлар билан тўлдирилиши ёки саволлари қисқартилиши мумкин.
Комплекс текшириш саволномалари Ташкилий-назорат ва таҳлил шўъбаси томонидан, соҳалар бўйича текшириш саволномалари эса, ушбу соҳага масъул бўлган бошқарма таркибий бўлинмаси томонидан тузилади.
Текшириш давомида ушбу Низомда белгиланган тартибда тасдиқланган саволномадан четга чиқишга йўл қўйилмайди.

Саволномада кўрсатиб ўтилган ҳар бир масала юзасидан аниқланган ҳолатлар текшириш маълумотномасида акс эттирилиши лозим. Саволномада назарда тутилган масала бўйича хато ва камчиликлар аниқланмаган тақдирда, текшириш ўтказувчи томонидан бу ҳақда маълумотномага қайд этиб қўйилиши ҳамда бу борада амалга оширилган ишларни тасдиқловчи ҳужжатлар нусхалари илова қилиниши лозим.

9. ФҲДЁ органларининг фаолияти бир йилда камида бир марта текширувдан ўтказилиши керак.

Давлат нотариал идоралари ва нотариал архив фаолияти ҳар икки ярим йилда бошқарма томонидан иш режага киритилган ҳолда комплекс текширилиши лозим.
Комплекс текширишда давлат нотариал идоралари ва ФҲДЁ органларининг охирги икки ярим йиллик фаолияти тўлиқ қамраб олиниши лозим.

10. Комплекс текшириш муддати 10 иш кунидан ошмаслиги лозим. Алоҳида ҳолларда бу муддат бошқарма бошлиғининг буйруғига биноан узайтирилиши мумкин.

Қолган турдаги текширишларнинг муддати текшириладиган масаланинг моҳиятидан келиб чиқиб, бошқарма бошлиғи томонидан белгиланади.
11. Бошқарма таркибий тузилмалари фаолиятини текшириш 
Ташкилий-назорат ва таҳлил шўъбасининг иш режаси ёки бошқарма бошлиғи кўрсатмасига асосан амалга оширилади. 
12. Режадан ташқари текширишлар қуйидаги ҳолларда ўтказилади:

Ўзбекистон Республикаси Президентининг ёки Вазирлар Маҳкамасининг қарорлари ва ҳуқуқни муҳофаза қилувчи идораларнинг текширув ўтказиш тўғрисидаги тегишли қарорлари асосида;

фавқулодда вазиятлар юзага келишининг олдини олиш зарур 
бўлганда;

қонун ҳужжатлари бузилганлиги тўғрисида вазирликка маълумотлар келиб тушганда.

13. Назорат тартибидаги текширишлар бундай текширишларни ўтказиш зарур деб топилганда ва текшириш ўтказилган давлат нотариал идоралари ёки ФҲДЁ органлари томонидан йўл қўйилган хато ва камчиликларни бартараф этишда шубҳали ҳолатлар маълум бўлган ҳолларда ўтказилиши мумкин.

14. Текширишлар давлат нотариал идоралари ва ФҲДЁ органларининг иш жойида ўтказилади. 
Текширишлар давлат нотариал идоралари ва ФҲДЁ органлари томонидан тақдим этилган маълумотлар ҳамда статистик ҳисоботларни таҳлил қилиш, ўрганиш ва тегишли ҳужжатларни чақиртириб олиш йўли билан ҳам ўтказилиши мумкин, комплекс текширишлар бундан мустасно.
15. Текширишлар иш вақти давомида ўтказилади.

16. Давлат нотариал идоралари нотариуслари ва ФҲДЁ органлари мудиралари текширишга даҳлдор масъул ходимларни ўз ўрнида бўлишини ва тегишли ҳужжатларни текшириш гуруҳи аъзоларига сўралган вақтда тақдим этилишини таъминлаши лозим.

III. Текшириш гуруҳи (текшириш ўтказувчи)нинг 
ҳуқуқ ва мажбуриятлари 

17. Текшириш гуруҳи (текшириш ўтказувчи) қуйидаги ҳуқуқларга эга: 

хизмат сири ва қонун билан қўриқланадиган бошқа сирга риоя қилиш шарти билан текшириш ўтказилаётган давлат нотариал идоралари ва ФҲДЁ органлари фаолияти билан боғлиқ биноларга ва хизмат хоналарига эркин кириб-чиқиш, шунингдек текширишни ўтказиш учун зарур бўлган ҳужжатлар ва материаллар билан танишиш;
текшириш ўтказиш билан бевосита боғлиқ бўлган зарур ҳужжатларнинг асл нусхалари ва бошқа ахборотларни талаб қилиш, зарур бўлганда улардан нусхалар олиш;

давлат нотариал идоралари нотариуслари ва ФҲДЁ органлари мудиралари ҳамда уларнинг ходимлари билан суҳбатлар ўтказиш, тегишли равишда улардан текшириш давомида юзага келадиган масалалар бўйича маълумотлар ва тушунтиришлар олиш, шунингдек қонун ҳужжатлари талабларига риоя қилмаганлик ёки уларни талаб даражасида бажармаслик ҳолатлари юзасидан ёзма тушунтиришлар талаб қилиш;

текшириш давомида сўралган зарур ҳужжжатлар ва бошқа маълумотлар тақдим қилинмаганда ёки уларни тақдим қилиш асоссиз равишда кечиктирилганда, бу ҳақда бошқарма раҳбариятига билдиришнома киритиш.

Текшириш гуруҳи қонун ҳужжатларида назарда тутилган бошқа ҳуқуқларга ҳам эга бўлиши мумкин. 

18. Текшириш гуруҳи (текшириш ўтказувчи) қуйидагиларга мажбурдир:

текшириш ўтказиш ҳуқуқини берувчи барча зарур ҳужжатларни текшириш тайинланган давлат нотариал идоралари ва ФҲДЁ органларига тақдим этиш;

текширишни ўз вақтида ҳамда сифатли ўтказиш;

текшириш маълумотномаси бир нусхасини текширилаётган давлат нотариал идоралари ва ФҲДЁ органлари ихтиёрида қолдириш;

текшириш давомида ўзларига маълум бўлган хизмат сирини ташкил этувчи маълумотларни учинчи шахсларга ошкор этмаслик;

текшириш давомида давлат нотариал идоралари ва ФҲДЁ органлари дан фойдаланиш учун олинган ҳужжатлар ва мулкларни бут сақланишини ҳамда текшириш якунлангандан сўнг қайтарилишини таъминлаш.

Текшириш гуруҳи (текшириш ўтказувчи) қонун ҳужжатларида назарда тутилган бошқа мажбуриятларни ҳам ўз зиммасига олиши мумкин.

IV. Текшириш тайинланган давлат нотариал идоралари 
ва ФҲДЁ органларининг ҳуқуқ ва мажбуриятлари

19. Текшириш тайинланган давлат нотариал идоралари ва ФҲДЁ органлари қуйидаги ҳуқуқларга эга:

текшириш гуруҳи (текшириш ўтказувчи)дан бошқарма бошлиғининг текшириш ўтказиш тўғрисидаги буйруғини ҳамда уларнинг хизмат гувоҳномаларини кўрсатишни талаб қилиш ва танишиш ҳамда ўз фаолиятлари текширилиши тўғрисидаги бошқа ахборотга эга бўлиш;

текшириш ўтказиш учун асосга эга бўлмаган шахсларнинг текшириш ўтказишига йўл қўймаслик;

текшириш маълумотномасининг бир нусхасини олиш;

текшириш натижалари юзасидан белгиланган тартибда бошқарма раҳбариятига эътироз билдириш.

давлат нотариал идоралари ва ФҲДЁ органлари қонун ҳужжатларида назарда тутилган бошқа ҳуқуқларга ҳам эга бўлиши мумкин.

20. Текшириш тайинланган давлат нотариал идоралари ва ФҲДЁ органлари қуйидагиларга мажбур:
текшириш гуруҳи (текшириш ўтказувчи)га текшириш ўтказиш учун барча зарур шарт-шароитларни яратиш;

текшириш гуруҳи (текшириш ўтказувчи)га амалий ёрдам кўрсатиш учун бириктириладиган ходимларни тайинлаш; 

текшириш ўтказиш билан бевосита боғлиқ бўлган зарур ҳужжатларнинг асл нусхалари ва бошқа ахборотларни бериш;

текшириш ўтказиш билан бевосита боғлиқ бўлган зарур ҳар қандай ҳужжатларнинг асл нусхаларидан нусха бериш, лозим бўлганда эса, ҳужжатлар нусхаларини имзоланган, муҳр билан тасдиқланган, рақамланган ва тикилган ҳолда тақдим этиш.

Давлат нотариал идоралари ва ФҲДЁ органлари қонун ҳужжатларида назарда тутилган бошқа мажбуриятларни ҳам ўз зиммаларига олишлари мумкин. 

V. Текшириш натижаларини расмийлаштириш
21. Текшириш натижалари текшириш маълумотномасида акс эттирилади.
Текшириш маълумотномаси текшириш ўтказилган жойнинг ўзида тузилади.
Гуруҳ томонидан ўтказилган текширишда текшириш гуруҳининг ҳар бир аъзоси ўзи томонидан текширилган соҳа бўйича алоҳида маълумотнома тузади ва шу соҳага масъул бўлган ходим ҳамда тегишлича текширилган давлат нотариал идораси нотариуси ва ФҲДЁ органи мудирасига имзолатади ҳамда умумлаштириш учун текшириш гуруҳи раҳбарига тақдим этади.

Якка тартибда ўтказилган текширишда эса, текшириш ўтказувчи текшириш якуни бўйича тузган маълумотномани текшириш ўтказилган давлат нотариал идораси нотариуси ва ФҲДЁ органи мудираси ёки тегишли масъул ходимига таништириб, имзолатади.

22. Текшириш маълумотномаси кириш, асосий ва хулоса қисмлардан иборат бўлади, бунда:

кириш қисмида – текшириш маълумотномаси тузилган жой, сана, текшириш бошланган ва тугалланган сана, текшириш гуруҳи аъзоларининг фамилияси, исми, отасининг исми, лавозими, текшириш учун асос бўлган ҳужжатнинг номи, текширилган давлат нотариал идораси ва ФҲДЁ органи масъул ходимининг фамилияси, исми, отасининг исми, текшириш даври ва мақсади кўрсатилади;

асосий қисмида – текширилган давлат нотариал идораси ва ФҲДЁ органи фаолиятида амалга оширилган ишларнинг қисқача тавсилоти ва текширишда аниқланган камчиликлар ва қонун бузилиши ҳолатлари мисоллар билан аниқ ва батафсил ёритилади;

хулоса қисмида – текшириш гуруҳининг текширилган давлат нотариал идораси ва ФҲДЁ органи фаолиятига берилган баҳоси ва текшириш давомида аниқланган қонун бузилиши ҳолатлари ва камчиликларни бартараф этиш юзасидан тавсиялар берилади.

23. Текшириш маълумотномаси, қоида тариқасида, алоҳида соҳалар бўйича 2–5 варақни, умумлаштирилган маълумотнома эса, 10–15 варақни ташкил қилиши лозим.

24. Текшириш маълумотномасида ўзгартириш, тўғирлаш, чизиш ёки бўяшга йўл қўйилмайди.

Текшириш гуруҳи аъзоси томонидан расмийлаштирилган текшириш маълумотномасида хатоларга йўл қўйилган, шунингдек ушбу маълумотнома бўйича эътироз ёки қўшимча таклифлар бўлса, бу ҳақда текшириш гуруҳи аъзоси томонидан гуруҳ раҳбарига билдиришнома тақдим этилади. 

Текшириш гуруҳи раҳбари билдиришномадаги ҳолатларни кўриб чиқади ва ундаги маълумотлар асосли бўлганда, текшириш маълумотномасига текшириш ўтказилган давлат нотариал идораси нотариуси ва ФҲДЁ органи мудираси ёки тегишли масъул ходимлари иштирокида ўзгартиришлар киритилишини таъминлайди.

25. Текшириш маълумотномаси икки нусхада тузилиб, уларнинг ҳар бири текшириш гуруҳи раҳбари ва аъзолари, текширилган давлат нотариал идораси нотариуси ва ФҲДЁ органи мудираси томонидан имзоланади ва бир нусхаси текшириш давомида аниқланган хато ва камчиликларни бартараф қилиш ҳамда уларга келгусида йўл қўйилмаслигини таъминлаш чора-тадбирларини ишлаб чиқиш ва амалга ошириш учун текширилган давлат нотариал идораси нотариуси ва ФҲДЁ органи мудираси ёки тегишли масъул ходимлари қолдирилади.

Текширилган давлат нотариал идораси нотариуси ва ФҲДЁ органи мудираси ҳамда бошқа масъул ходимлари томонидан текшириш маълумотномасини имзолаш рад этилган тақдирда, уларнинг бу ҳақдаги асослантирилган фикр ва эътирозлари баён этилган тушунтириш хати тақдим этилиши шарт.
Агар давлат нотариал идораси нотариуси ва ФҲДЁ органи мудираси тушунтириш хати ёзишдан бош тортган тақдирда, текшириш ўтказувчи томонидан бу ҳақда текшириш маълумотномасига қайд этилиб, текшириш маълумотномасининг нусхаси давлат нотариал идораси ва ФҲДЁ органига қолдирилади.
26. Текширилган давлат нотариал идораси ва ФҲДЁ органи фаолиятида жиддий камчиликлар аниқланган ҳолларда, масъул ходимлардан тушунтиришлар олиниб, уларни жавобгарликка тортиш ҳақида таклифлар киритилади. 
27. Текшириш гуруҳи (текшириш ўтказувчи) томонидан текширилган давлат нотариал идоралари ва ФҲДЁ органларининг ижобий ишларини оммалаштириш, амалиётга татбиқ этиш ва рағбатлантириш ҳақида белгиланган тартибда таклифлар киритилиши мумкин. 
28. Комплекс ва соҳалар бўйича текшириш натижалари текширилган давлат нотариал идораси ва ФҲДЁ органининг умумий йиғилишида муҳокама қилиниб, тегишли чора-тадбирлар белгиланади. Шундан кейин текшириш натижалари бошқарма раҳбариятига ҳавола қилинади.
Агар текшириш натижалари бошқарма Ҳайъат мажлиси муҳокамасига киритилса, Ҳайъат мажлисида текшириш гуруҳи аъзолари иштирок этиши лозим.

29. Ўтказилган текширишлар ва уларнинг муҳокамасига оид барча ҳужжатлар гуруҳ ишини бевосита ташкил қилишга масъул ходим томонидан жамланади ва алоҳида жилдга тикилиб, рақамланади ҳамда ҳужжатларнинг рўйхати тузилиб, якуний хулоса қабул қилинганидан сўнг 3 иш кунидан кечиктирилмай Ташкилий-назорат ва таҳлил шўъбасига топширилади. Бунда текшириш маълумотномаларининг электрон шакли ҳам тақдим этилиши лозим.
Бошқарма Ҳайъат мажлисида муҳокама қилиниши лозим бўлган текширишлар бўйича текшириш ҳужжатлари ва материаллари бошқарма ҳайъатининг 2010 йил 28 августдаги 13-сон қарори билан тасдиқланган Қашқадарё вилояти Адлия бошқармаси ҳайъатининг регламенти талабларига мувофиқ тақдим этилади.
VI. Якуний қоида

30. Мазкур Низом талабларининг бузилишида айбдор бўлган шахслар қонун ҳужжатларига мувофиқ жавобгарликка тортиладилар.

Бошқарма таркибий тузилмалари, 
давлат нотариал идоралари ва ФҲДЁ органлари фаолиятида текширишлар 
ўтказиш тартиби тўғрисидаги низомга 

ИЛОВА

Давлат нотариал идоралари ва ФҲДЁ органлари фаолиятини 
текшириш бўйича 

НАМУНАВИЙ   САВОЛНОМА

1.  Иш юритиш ва ижро интизоми соҳасида.

1.1.  Идора биносининг умумий аҳволи (ташқи ва ички кўриниши, ундаги жиҳозлар, кўргазмали лавҳалар, вазирлик ва бошқарма раҳбариятининг “Фуқароларни қабул қилиш кунлари” жадваллари, иш режими, бошқарманинг “Ишонч телефони” бўйича эълон, давлат божи ставкалари, герб йиғими, пуллик хизмат, ариза ва ҳаракатлар намуналари)ни ўрганиш;

1.2.  Иш юритишни ташкил этиш ва ижро интизомини назорат қилишга оид тегишли ҳужжатларнинг мавжудлигини ўрганиш;

1.3.  Иш юритишнинг ташкил этилиши, шунингдек, ҳужжатларни қабул қилиш, рўйхатга олиш, ижрочига тақсимлаш ва етказиш, ижросини назорат қилиш, ҳужжатларни жўнатиш ва архивда сақлаш қоидаларининг белгиланган тартибга мувофиқлигини ўрганиш;

1.4.  Бошқарманинг Ҳайъат ва тезкор йиғилиш қарорларида белгиланган вазифалар билан ходимларни таништириш, ижросини назоратга олиш ва таъминлаш амалиётини ўрганиш;

1.5.  Иш режаларининг тузилиши ва уларнинг ижросини ўрганиш;

1.6.  Бошқарма томонидан юборилган топшириқ хатлари, ҳаракат дастурлари ва бошқа хатларни назоратга олиш, ижросини таъминлаш ва белгиланган муддатда ахборот бериш аҳволини ўрганиш.

2.  Ҳуқуқий адабиётларнинг сақланиши ва юритилиши ҳамда қонун ҳужжатларини туркумлаш соҳасида.
2.1.  Қонун ҳужжатларининг туркумлаштирилган ҳисобини юритиш вазифасини масъул ходимга юклатилиши (далолатнома асосида топширилиши, расман буйруқ асосида расмийлаштириш ва моддий жавобгарлик тўғрисида шартнома тузилиши) аҳволини ўрганиш;

2.2.  Қонун ҳужжатларининг туркумлаштирилган ҳисобини юритиш аҳволини ўрганиш;

2.3.  Қонун ҳужжатлари расмий нашрларининг назорат ҳолатида олиб борилиши ва белгиланган талабларининг бажарилиши аҳволини ўрганиш.

3.  Жамиятда ҳуқуқий онг ва ҳуқуқий маданиятни юксалтириш соҳасида.
3.1.  Жамиятда ҳуқуқий онг ва ҳуқуқий маданиятни юксалтириш ҳамда қонунийликни мустаҳкамлашга қаратилган ҳуқуқий билимларнинг аҳоли ўртасида тарғиб қилиниши борасида амалга оширилган ишлар аҳволини ўрганиш;

3.2.  Қонун ҳужжатларини тарғиб қилиш борасида ҳуқуқни муҳофаза қилувчи органлар, оммавий ахборот воситалари ҳамда жамоатчилик билан ҳамкорликни йўлга қўйилиши аҳволини ўрганиш;

3.3.  Ҳуқуқий тарғибот бўйича меморандумлар, шартномалар ва режаларнинг бажарилиши аҳволини ўрганиш;

3.4.  Ҳуқуқий тарғибот соҳасига оид давлат дастурларининг ижросини таъминлаш бўйича бажарилган ишларни ўрганиш;

3.5.  Ҳуқуқий тарғибот бўйича бошқармага тақдим этилган статистик маълумотларнинг асослилиги ва тўғрилигини ўрганиш.

4.  Давлат божи, герб йиғими ва пуллик хизматлар учун тўловларнинг ундирилиши ҳамда моддий қийматликларнинг мақсадли фойдаланилиши соҳасида.

4.1.  Давлат божи, герб йиғими ва пуллик хизматлар учун тўловлар ундирилишининг қонунийлиги ҳамда статистик ҳисобот ва банкка тушган пул маблағлари бўйича ўзаро нисбатини ўрганиш;

4.2.  Бинода мавжуд моддий қийматликларнинг мақсадли фойдаланилиши аҳволини ўрганиш ва уларни хатловдан ўтказиш.
5.  Давлат нотариал идоралари томонидан жисмоний ва юридик шахсларга ҳуқуқий хизмат кўрсатиш соҳасида.
5.1.  Идора томонидан амалга оширилган нотариал ҳаракатлар (Шахсий уй-жой қуриш учун ер майдони бериш шартномалари, Уй-жой ва хонадонларни ўзгага ўтказиш (олди-сотди, ҳадя ва айрибошлаш) шартномалари, Автомототранспорт воситаларини ўзгага ўтказиш 
(олди-сотди, ҳадя ва айрибошлаш) шартномалари, Автотранспорт воситаларини ижарага бериш шартномалари, Гаров шартномалари, Никоҳ шартномалари, Бошқа турдаги шартномалар, Васиятномаларни гувоҳлантириш, Мерос мулкни қўриқлаш юзасидан чоралар кўриш, Мерос олиш хуқуқи тўғрисида гувоҳномалар бериш, Эр-хотиннинг мулкидаги ҳиссага эгалик қилиш тўғрисида гувоҳнома бериш, Ижро ёзувлари, Автомототранспорт воситаларини бошқариш ҳамда тасарруф этиш ҳуқуқи билан берилган ишончномалар ва бошқа нотариал ҳаракатлар) аҳволини ўрганиш;

5.2.  Меросга оид ишларни ҳисобга олиш дафтари ва уларнинг алфавит тартибида юритиш аҳволини ўрганиш;

5.3.  Тақиқ китоблари юритилиши аҳволини ўрганиш (тақиқ базаси юритиладиган давлат нотариал идораларида);

5.4.  Автомототранспорт воситалари ва кўчмас мулклар бўйича тақиқлар электрон базасининг юритилиши аҳволини ўрганиш (тақиқ базаси юритиладиган давлат нотариал идораларида);

5.5.  Нотариал ҳаракатларни амалга оширишда давлат божи, герб йиғими ва пуллик хизматлар учун тўловларнинг ундирилиши аҳволини ўтган йиллар билан таққослаган ҳолда ўрганиш;

5.6.  Бошқармага тақдим этилган статистик ҳисоботлар ҳаққонийлигини ўрганиш;

5.7.  Архив фаолиятини ўрганиш.

6.   ФҲДЁ органлари томонидан жисмоний ва юридик шахсларга ҳуқуқий хизмат кўрсатиш соҳасида.
6.1.  Туғилганликни қайд этиш (шунингдек, муддати ўтиб қайд этиш), ёлғиз она, оталикни белгилаш ва фарзандликка олиш ҳолатларининг расмийлаштирилиши ҳамда далолатнома ёзувларининг тўлдирилиши аҳволини ўрганиш;

6.2.  Никоҳ тузилганлигини қайд этиш ҳамда далолатнома ёзувларининг тўлдирилиши аҳволини ўрганиш. Бунда қуйидагиларга алоҳида эътибор қаратилиши лозим:

-  никоҳни қайд этиш тартиби ва муддатларига риоя қилиниши, муддатлар қисқартирилишининг асослилиги, никоҳланувчиларнинг тиббий кўрикдан ўтганлиги;

-  МДҲ давлатлари, чет эл фуқаролари, фуқаролиги бўлмаган шахсларнинг ва Ўзбекистон Республикасининг хорижда яшовчи фуқаролари никоҳини қайд этишда белгиланган тартибга риоя қилиниши;

-  жазони ижро этиш муассасаларидаги шахслар билан тузилган никоҳларнинг қайд этилиши қонунийлиги;

6.3.  Никоҳдан ажралишни қайд этиш ҳамда далолатнома ёзувларининг тўлдирилиши аҳволини ўрганиш. Бунда қуйидагиларга алоҳида эътибор қаратилиши лозим:

-  никоҳдан ажралишни қайд этиш тартиби ва муддатларига риоя қилиниши, берилган синов муддатларнинг асослилиги, яраштирув комиссиялари хулосаларининг олинганлиги;

-  вояга етмаган фарзандлари йўқ эр-хотинларнинг ўзаро розилигига кўра никоҳдан ажралишини қайд этишда белгиланган тартибга риоя қилиниши;

-  эр ёки хотиннинг аризасига асосан никоҳдан ажралишни қайд этиш;

-  суд қарори ёки ҳукми асосида никоҳдан ажралишни қайд этиш;
6.4.  Ўлимни қайд этиш ҳамда далолатнома ёзувларининг сифатли тўлдирилиши аҳволини ўрганиш. Бунда қуйидагиларга алоҳида эътибор қаратилиши лозим:

-  ички ишлар идоралари ва мудофаа бўлимларига вафот этган фуқаролар рўйхатининг топширилиши;

-  16 ёшгача вафот этган болаларнинг туғилганлик ҳақидаги гувоҳномаларини йўқ қилиш ва ушбу ҳолатлар юзасидан далолатномалар тузишда белгиланган тартибга риоя этилиши;

6.5.  Далолатнома ёзувларининг тўлдирилиши, тузатилиши, тикланиши, ўзгартирилиши, бекор қилиниши ҳамда фамилия, исм ва ота исмининг ўзгартирилиши аҳволини ўрганиш.

6.6.  Такрорий гувоҳномалар ва бошқа маълумотлар берилишининг қонунийлиги ҳамда далолатнома ёзувларига тегишли белгиларнинг киритилиши аҳволини ўрганиш;

6.7.  Тасдиқланган фуқаролик ҳолати далолатномаларини ёзиш бланкалари, қатъий ҳисобдаги гербли гувоҳномаларнинг кирим-чиқими, сақланиши ва сарфланиши, бузилган гербли гувоҳномаларни йўқ қилишда белгиланган тартибларга риоя қилинишини ўрганиш;

6.8.  ФҲДЁ ҳаракатларини амалга оширишда давлат божи, герб йиғими ва пуллик хизматлар учун тўловларнинг ундирилиши аҳволини ўтган йиллар билан таққослаган ҳолда ўрганиш;

6.9.  Бошқарма томонидан берилган ва ФҲДЁ органларида юритиб келинаётган барча турдаги сарфлаш китобларининг бошқармадан тегишли тартибда расмий рўйхатдан ўтказилиши аҳволини ўрганиш;

6.10.  Гербли гувоҳномаларни тарқатиш ҳамда сарфлаш ва алфавит китобларининг юритилиши аҳволини ўрганиш;

6.11.  ФҲДЁ органлари томонидан ўлимни қайд этиш юзасидан ҳисобот тақдим этувчи Фуқароларнинг ўзини-ўзи бошқариш органларида текширишлар ўтказилиши, улардан олинган маълумотлар асосида статистик маълумотлар тайёрлаб борилиши аҳволини ўрганиш

6.12.  Бошқармага тақдим этилган статистик ҳисоботлар ҳаққонийлигини ўрганиш;

6.13.  Архив фаолиятини ўрганиш.

